Nafarroako Parlamentuko Mahaiak, 2019ko azaroaren 11n egindako bilkuran, Eledunen Batzarrari entzun ondoren, erabaki hau hartu zuen, besteak beste:
1. Izapidetzeko onartzea Iñaki Iriarte López jaunak aurkezturiko mozioa, zeinaren bidez Nafarroako Gobernua premiatzen baita lan egin dezan memoria historikoaren europar kultura komun bat sortzeko.
2. Nafarroako Parlamentuko Aldizkari Ofizialean argitara dadin agintzea.
3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.
Iruñean, 2019ko azaroaren 11n
Lehendakaria: Unai Hualde Iglesias
MOZIOAREN TESTUA
Navarra Suma talde parlamentarioari atxikitako foru parlamentari Iñaki Iriarte López jaunak, Legebiltzarreko Erregelamenduan xedatuaren babesean, honako mozio hau aurkezten du, Osoko Bilkuran eztabaidatzeko:
Mozioa, zeinaren bidez Nafarroako Parlamentuak bere egiten baitu Europako Parlamentuaren 2019/2819 Ebazpena, eta Nafarroako Gobernua premiatzen baitu lan egin dezan memoria historikoaren europar kultura komun bat sortzeko.
Gaur Europar Batasuna osatzen duten lurraldeetan, ezkerreko nahiz eskuineko diktaduren eta totalitarismoen gorakadak zedarritu zuen iragan mendea. Gure herrialdeak berak, Espainiak, ia 40 urtez pairatu zuen Franco jeneralaren diktadura. Europako gainerako herrialdeetan, nazional-sozialismoak eta komunismo estalinistak mundu osoan milioika biktima eragin zuen gerra bat piztu zuten. Alemania naziak eta bere aliatuek europar juduen sarraskia antolatu zuten, eta halaber erail zituzten milaka eta milaka ijito, homosexual, aurkari politiko, gerrako preso eta herritar herrialde okupatuetan. Sobiet Batasunak, berriz, milioika pertsona hiltzea ekarri zuten goseteak eragin zituen, ankerki erreprimitu zuen oposizio politiko oro, gerrako milaka eta milaka presoren heriotza ekarri zuen eta Europako hainbat lurralde okupatu zituen, eta horietan denetan kideko diktadura komunistak ezarri zituen, Berlingo harresia erori zenean soilik desagertu zirenak.
Iragan irailaren 19an, Europako Parlamentuak 2019/2819 Ebazpena onetsi zuen, europar memoria historikoak Europar Batasunaren etorkizunerako duen garrantziari buruzkoa. Ebazpen horretan nabarmentzen zenez, Europar Batasunean “beharrezkoa da memoria historikoaren kultura komun bat, erregimen faxisten eta estalinisten krimenak nahiz iraganeko bestelako erregimen totalitario eta autoritarioenak arbuiatuko dituena”.
Helburua zen, biktimei omenaldia egiteaz gain, “erresilientzia areagotzea demokraziak bizi dituen mehatxu modernoen aitzinean”. Europako Parlamentuak, ildo horretan, memoria komun hori Europaren batasunari berari begira eta bere etorkizunari begira zeharo garrantzitsua dela azpimarratu zuen.
Erabaki proposamena
1) Nafarroako Parlamentuak bere egiten du europar memoria historikoak Europaren batasunerako duen garrantziari buruz Europako Parlamentuak 2019ko irailaren 19an onetsitako Ebazpena (2019/2819).
2) Nafarroako Parlamentuak Nafarroako Gobernua premiatzen du abuztuaren 23a Estalinismoaren eta Nazismoaren Biktimen Oroimenezko Europako Eguna izan dadin.
3) Nafarroako Parlamentuak Nafarroako Gobernua premiatzen du lan egin dezan, Espainia eta Europako gainerako erakundeekin koordinatuta, memoria historikoaren europar kultura komun bat sortzeko, oinarritua zorroztasunean, tolerantzian, era guztietako totalitarismo eta erradikalismo erlijioso eta politikoen errefusean, berradiskidetzearen bilaketan eta humanismo nahiz demokraziaren balioen defentsan.
4) Nafarroako Parlamentuak Nafarroako Gobernua premiatzen du aldeztu ditzan Europar Memoriaren eta Kontzientziaren Plataformaren jarduerak eta horietan parte har dezan, Europako Parlamentuak egindako eskariarekin bat, eta kudea dezan Nafarroako Memoriaren Institutua plataforma horri atxikitzea.

